
KEBERKESANAN KAEDAH KOPERATIF DALAM PENGAJARAN DAN 

PEMBELAJARAN KARANGAN BAHASA MELAYU TINGKATAN EMPAT 

 

Oleh 

 

SALINA BINTI MISRI 

 

November 2014 

 

 

Pengerusi : Roselan Bin Baki, PhD 

Fakulti  : Pengajian Pendidikan 

 

 
Kajian ini bertujuan untuk menilai keberkesanan penggunaan kaedah koperatif 

terhadap pencapaian kemahiran menulis karangan bagi murid tingkatan empat. Kajian 

ini merupakan kajian kes dan dijalankan di salah sebuah sekolah menengah 

kebangsaan di Seremban, Negeri Sembilan. Kajian ini menilai keberkesanan kaedah 

koperatif dalam meningkatkan skor pencapaian murid dalam kemahiran menulis, skor 

idea yang relevan dan skor olahan karangan yang menarik.  

 

 

Kajian ini merupakan kajian eksperimental menggunakan reka bentuk eksperimen 

kuasi ujian pra dan ujian pasca antara kaedah koperatif dalam meningkatkan 

pencapaian kemahiran menulis karangan yang digunakan kepada Kumpulan 
Eksperimen dan teknik tradisional yang digunakan kepada Kumpulan Kawalan. 

Seterusnya pencapaian keseluruhan menulis karangan akan dibandingkan untuk 

mendapat perbezaan pencapaian skor melalui ujian pra dan ujian pasca. Data kajian 

yang dikumpul berupa pencapaian murid dalam bentuk markah skor sebelum dianalisis 

dengan menggunakan perisian SPSS bagi mencari perbezaan min pencapaian 

berasaskan Ujian-t. Kajian ini dijalankan selama enam minggu yang melibatkan 60 

murid tingkatan empat sebagai sampel kajian yang terdiri daripada 30 murid Kumpulan 

Eksperimen dan 30 murid Kumpulan Kawalan yang mempunyai pencapaian dan tahap 

keupayaan yang sama dalam akademik dan pencapaian Bahasa Melayu semasa 

peperiksaan Penilaian Menengah Rendah.  

 

 
Berdasarkan dapatan kajian ini telah membuktikan bahawa kaedah koperatif dapat 

meningkatkan skor pencapaian kemahiran menulis karangan Bahasa Melayu bagi 

murid berpencapaian sederhana dalam mata pelajaran Bahasa Melayu serta 

meningkatkan penguasaan dalam aspek idea dan olahan.  

Abstract of thesis presented to the Senate of Universiti Putra Malaysia in fulfilment of 

the requierement for the Degree of Master of Science 

 

 

THE AFFECTIVENESS OF COOPERATIVE TEACHING AND LEARNING  

ESSAY IN MALAY LANGUAGE FOR FORM FOUR 
 

By 

 

SALINA BINTI MISRI 

 

NOVEMBER 2014 

 

 

Chairperson : Roselan Bin Baki, PhD 

Faculty  : Educational Studies 

 

 
This study is to assess the effectiveness in practicing the cooperative method towards 

the achievement of skilled essay writing for form four students. This is a study case 

where it has been conducted in one of the high school in Seremban, Negeri Sembilan. 

This study assesses the cooperative method in increasing the students’ achievement 

score in their writing skills, relevant score ideas Andmodification essay score which 

are quite impressive.   

 

 

This study is an experimental research using the experiment model of pre-test and post-

test quasi are among the cooperative method in increasing the achievement of skilled 

essay writing which has been used towards the Experimental Group and the traditional 
technique which has been used towards the Controlled Group. Next, the achievement 

of essay writing as a whole is compared to get the score achievement differences 

through the pre and post- test. The study data collection is the students’ achievement in 

mark scoring before being analyzed using the SPSS content to look for the differences 

in the min achievement based on the t-Test. This study has been carried out for six 

weeks involving 60 form four students as the sample study which consisted of 30 

Experimental Group of students and 30 Controlled Group of students who have the 

same achievement and abilities in academic and Malay language competency during 

the Lower Form Assessment (PMR).  

 

 

Based on the findings it has been proven that cooperative learning has increased the 
achievement score ability in writing Malay language essay for students with average 

achievement in Malay language subject and in addition improved the competency in 

aspects of ideas and modification. 

BAB I 

 

 

PENDAHULUAN 

 

 
1.1 Latar Belakang Kajian  

 
Kementerian Pendidikan Malaysia telah menggariskan matlamat pendidikan Bahasa 

Melayu bertujuan membimbing murid-murid menguasai kecekapan berbahasa untuk 

berkomunikasi dengan berkesan bagi melahirkan fikiran dan perasaan tentang ilmu 

pengetahuan, hal-hal persendirian dan kemasyarakatan dalam konteks rasmi, tidak 

rasmi dan kreatif melalui lisan dan penulisan selaras dengan dasar pendidikan 

kebangsaan. Selain itu, amalan bahasa Melayu merentas kurikulum dalam sistem 

pendidikan di negara ini juga merupakan satu wahana bagi menyahut cabaran ini.  

 

 

Apabila menyentuh soal pendidikan bahasa Melayu, kita tidak dapat lari daripada 

memperkatakan tentang proses pengajaran dan pembelajaran (P&P) Bahasa Melayu di 

bilik darjah. Proses P&P adalah seperti akar tunjang yang akan menentukan teguh atau 
tidaknya sebatang pohon itu. Jika akar tunjangnya kuat, mantap dan teguh, pohonnya 

juga kuat, mantap dan teguh. Begitu juga proses pengajaran dan pembelajaran Bahasa 

Melayu di bilik darjah dapat dilaksanakan dengan berkesan dan mencapai matlamat 

pendidikan Bahasa Melayu yang telah dinyatakan di atas tadi, maka kedudukan bahasa 

Melayu sebagai Bahasa Kebangsaan dan bahasa rasmi di negara ini juga akan tetap 

kuat, mantap dan teguh. 

 

 

Ahli pendidik mengakui bahawa kemahiran menulis merupakan kemahiran yang paling 

tinggi dalam senarai kemahiran berbahasa. Antara empat kemahiran berbahasa iaitu 

mendengar, bertutur, membaca dan menulis, kemahiran menulis hanya akan dikuasai 
oleh seseorang setelah mereka menguasai kemahiran berbahasa yang lain. Kemahiran 

ini tidak boleh dianggap mudah oleh pendidik bahasa terutamanya dalam konteks 

pengajaran dan pembelajaran bahasa secara keseluruhannya. Oleh sebab itu, (Chance, 

1973) berpendapat bahawa salah satu kemahiran bahasa yang sukar diajar dan dinilai 

ialah kemahiran menulis. Beliau juga menjelaskan bahawa kemahiran mendengar dan 

bertutur merupakan kemahiran semula jadi bagi seseorang individu yang normal. 

Manakala kemahiran membaca dan menulis merupakan kemahiran yang perlu 

dipelajari.  

 

 

Selain itu, kemahiran menulis karangan bukan sahaja bersifat kompleks, tetapi ianya 
kadang kala sukar diikuti oleh murid. Hal ini diakui oleh (Heaton, 1988) dan (Byrne, 

1982) yang menjelaskan bahawa kesukaran tersebut berkait rapat dengan komponen 

serta ciri-ciri hasil penulisan karangan yang baik yang sepatutnya ada pada sesebuah 

karangan iaitu : 

 

i. Penggunaan bahasa yang cekap; 

ii. Kemahiran mekanikal; 

iii.  Pengolahan isi; 

iv. Unsur stalistika; 

v. Kemahiran memilih dan menentu 

 

 

Kemahiran menulis melibatkan beberapa pengetahuan tentang komponen-komponen 

menulis yang meliputi aspek isi (penglahiran idea-idea), bentuk (organisasi isi), 
tatabahasa (penggunaan bentuk-bentuk gramatikal dan pola-pola sintaksis), gaya 

(pemilihan struktur-struktur dan butiran leksikal yang bertujuan memberi kesan kepada 

penulisan), dan mekanis (penggunaan tanda-tanda tertentu dalam penulisan) 

(Marohaini Yusof, 2004). 

 

 

Beliau juga mengakui bahawa dalam konteks penjanaan idea, penekanan harus diberi 

terhadap kaedah pembelajaran yang boleh mendorong murid untuk berfikir secara 

kritis dan kreatif dalam bidang penulisan. Hal ini perlu bagi membantu murid 

memperkembang idea semasa proses menulis dijalankan. Tambahan pula, peringkat 

penulisan pertama, penulis perlu berfikir secara kreatif untuk menyenaraikan isi, idea 

atau fakta. Pada peringkat penulisan lain, penulis perlu berfikir secara kritis untuk 
menilai, mengadun, menghurai dan menyusun isi, idea atau fakta tadi supaya menjadi 

sebuah wacana yang berkesan. 

 

 

Oleh itu, Kementerian Pendidikan Malaysia menegaskan hal ini dalam sukatan 

pelajaran Bahasa Melayu KBSM iaitu kemahiran penulisan khususnya karangan 

merupakan sebahagian daripada komponen wajib yang perlu dipelajari oleh murid. Di 

peringkat sekolah menengah atas, objektif pengajaran karangan adalah bertujuan untuk 

melahirkan murid yang berupaya menyampaikan idea tentang ilmu pengetahuan dan 

kegiatan harian dalam bentuk penulisan, di samping menggalakkan murid 

menghasilkan penulisan karangan kreatif berdasarkan pemikiran mereka secara kritis 
dan analitis. 

 

 

Walau bagaimanapun, untuk panduan terkini kita boleh merujuk kepada KSSM yang 

akan dilaksana bagi menerap gabungan ilmu dan kemahiran yang seimbang seperti 

fikiran kreatif, inovasi, penyelesaian masalah dan kepimpinan. Justeru, Kementerian 

Pendidikan Malaysia telah memperkenalkan Kurikulum Standard Sekolah Menengah 

(KSSM) menjelang 2017. Kurikulum standard ini dirangka berdasarkan tanda aras 

antarabangsa bagi memastikan murid dan pelajar di negara ini mampu bersaing di 

peringkat global. Menerusi anjakan ketiga berkenaan 'develop values-driven 

Malaysians' (membina warga Malaysia yang berpandukan nilai), beliau berkata 

pedagogi pendidikan akan disemak semula untuk melibatkan lebih banyak aktiviti 
main peranan, simulasi, perbincangan, dan tugasan dalam kumpulan kecil. 

 

 

Bagi melahirkan pelajar yang mampu bersaing di peringkat global selaras dengan dasar 

KSSM, guru memainkan peranan utama dalam memastikan objektif KSSM tercapai. 

Bagi mencapai objektif di atas pelbagai kaedah boleh digunakan. Hal ini demikian 

kerana keberkesanan sesuatu proses pengajaran dan pembelajaran itu bergantung 

kepada pengolahan strategi, pendekatan, kaedah dan teknik serta penggunaan alat 

bantuan mengajar yang dapat merangsang dan menggalakkan murid berfikir, 

berkomunikasi dan berinteraksi.  

 

 

Sebagai perancang, guru perlu bijak memilih apakah strategi, pendekatan, kaedah dan 

teknik yang sesuai untuk digunakan dalam proses pengajaran dan pembelajaran. 
Bersesuaian dengan perkembangan dan perubahan dalam sistem pendidikan negara, 

strategi, pendekatan, kaedah dan teknik yang akan digunakan dalam proses pengajaran 

dan pembelajaran mestilah sejajar dengan perkembangan semasa. Hal ini bermakna 

strategi, pendekatan, kaedah dan teknik yang digunakan dalam proses pengajaran dan 

pembelajaran hendaklah boleh menjadikan murid lebih produktif dan kreatif. 

Bersesuaian dengan saranan Kementerian Pendidikan Malaysia, kaedah pembelajaran 

koperatif sesuai untuk diamalkan.  

 

 

1.2 Pernyataan Masalah 

 

 
Masalah yang sering dihadapi oleh murid dalam proses penulisan adalah untuk 

memulakan penulisan. Untuk memulakan penulisan bukanlah sekadar persoalan 

kebolehan semata-mata atau soal pengetahuan tentang sesuatu kerana pakar yang 

berpengetahuan dan berkemahiran juga turut menghadapi masalah yang serupa 

(Flower, 1985 dalam Roselan baki,2003). 

 

 

Kelemahan dalam menulis karangan adalah salah satu punca murid gagal mencapai 

keputusan yang baik dalam peperiksaan khususnya Peperiksaan Sijil Pelajaran 

Malaysia. Kelemahan murid dalam penulisan karangan juga tidak dapat dinafikan 

dengan kaedah yang digunakan oleh guru semasa mengajar menulis dalam kelas. 
Kaedah pengajaran yang digunakan dalam kelas menjadi salah satu faktor yang 

membuatkan murid menjadi pasif dan kurang berinteraksi sesama rakan dalam 

melakukan tugas (Roselan Baki, 2003). Cara dan gaya pengajaran guru dalam kelas 

lebih kepada memberi pendedahan secara menyeluruh tentang sesuatu tajuk dan 

mengamalkan pendekatan membincangkan isi untuk menghabiskan sukatan pelajaran. 

Tambahan pula, suasana dalam kelas lebih berorientasikan peperiksaan iaitu memberi 

penekanan kepada pencapaian akademik semata-mata. 

 

 

Kebanyakan guru memainkan peranan utama dalam pengajaran kemahiran penulisan 

khususnya dalam memberikan isi-isi karangan. Murid kurang dilatih untuk meneroka 

maklumat sendiri melalui pelbagai bahan sumber. Selalunya guru mengawal dari segi 
isi, bukan berperanan membantu menyaring dan menyusun maklumat yang telah 

diteroka oleh murid. Sebenarnya, kawalan begini akan mendorong murid terlalu 

banyak bergantung kepada guru yang seterusnya akan menyebabkan murid kurang 

berkemahiran untuk mengarang. 

 

 

Dalam konteks ini beberapa kajian telah dijalankan bagi melihat pencapaian penulisan 

pelajar menggunakan beberapa kaedah khususnya menggunakan kaedah koperatif. 

Terdapat kajian yang telah dijalankan berkaitan keberkesanan penggunaan kaedah 

koperatif dalam penulisan karangan namun kajian yang memfokuskan kepada 

pembelajaran koperatif dalam pengajaran dan pembelajaran murid yang berpencapaian 

sederhana kurang dijalankan khususnya dalam subjek Bahasa Melayu. Tambahan pula, 

kajian lebih berfokus kepada aspek-aspek lain khususnya tatabahasa. Penyelidikan 

terhadap keberkesanan penggunaan kaedah pembelajaran koperatif lebih memberi 

tumpuan kepada aspek lain seperti Keberkesanan Penggunaan Kaedah Pembelajaran 
Koperatif (Cooperative Learning) dalam Pengajaran dan Pembelajaran Aspek 

Tatabahasa Bahasa Melayu di Sekolah Menengah Rendah (Dayang Rositer Bte Awang 

Ibrahim, 2001). 

 

 

Menurut (Nawi Ismail, 2006) ramai calon hanya berada pada tahap sederhana dan 

lemah sahaja. Lembaga Peperiksaan Malaysia dan Majlis Peperiksaan Malaysia saban 

tahun melaporkan kelemahan calon yang menduduki peperiksaan PMR dan SPM 

dalam penulisan karangan. Masalah yang dikenal pasti ialah kelemahan idea, 

kelemahan teknik mengarang, dan kelemahan bahasa. Menurut beliau juga pernyataan 

isi yang sama atau hampir sama berulang-ulang dan murid menulis bahagian 

pendahuluan yang meleret-leret. Atas kelemahan-kelemahan seperti inilah murid tidak 
mampu untuk mencapai tahap cemerlang mahupun kepujian dan sekadar mendapat 

markah sekitar tahap baik sahaja.  

 

 

Dapatan tersebut telah diperkukuhkan oleh (Mahzan Arshad, 2003) yang menyatakan 

faktor yang menyebabkan kemerosotan pencapaian murid dalam kemahiran menulis 

adalah disebabkan oleh sikap negatif terhadap aktiviti penulisan. Sikap negatif ini 

bersangkut paut dengan amalan pengajaran guru di dalam kelas. Kebanyakan guru 

hanya memfokuskan untuk memenuhi kehendak silibus mata pelajaran sehingga 

mengabaikan kehendak murid seperti perhatian, sokongan dan bantuan semasa proses 

menulis dijalankan.  
 

 

Murid juga menghadapi masalah dalam memberikan idea atau isi penting selepas guru 

memberi tajuk karangan (Afnia Sundari, 2010). Mereka bermasalah dalam menentukan 

isi penting, mengolah ayat dan memberikan contoh yang sesuai. Oleh sebab inilah 

murid tidak dapat menyampaikan gagasan idea mereka dengan jelas dan mantap. 

Murid seharusnya menguasai kemahiran menulis untuk menghurai fakta-fakta yang 

tepat, berupaya mengolah isi dengan jelas dalam bentuk ayat yang teratur dan 

meyakinkan. Faktor inilah yang menyebabkan kemahiran menulis itu penting untuk 

dipelajari dan perlu dilaksanakan berdasarkan penguasaan kemahiran mengikut tahap-

tahapnya secara sistematik. Kenyataan ini disokong oleh (Suhaimi Yunus, 2009) yang 

menyatakan kemahiran menulis begitu penting dalam pengajaran dan pembelajaran 
Bahasa Melayu bukan sahaja untuk menduduki peperiksaan malahan untuk kejayaan 

akademik dalam sistem persekolahan di seluruh dunia. 

 

 

Berdasarkan masalah-masalah yang dinyatakan di atas, maka satu kaedah pengajaran 

karangan yang berkesan dan situasi pembelajaran yang sesuai perlu diterokai dan 

diamalkan di dalam bilik darjah. Salah satu kaedah pengajaran yang mungkin dapat 

menyelesaikan masalah dan dapat memenuhi kriteria perubahan seperti yang 

dikehendaki dan dinyatakan di atas ialah kaedah pembelajaran koperatif. Oleh itu, 

pengkaji mengambil keputusan untuk membuat kajian tentang Keberkesanan Kaedah 

Koperatif dalam Pengajaran dan Pembelajaran Karangan Bahasa Melayu Tingkatan 

Empat.    

 

 

1.3 Objektif Kajian 
 

Objektif am kajian ini adalah untuk melihat keberkesanan kaedah pembelajaran 

koperatif dalam aspek karangan Bahasa Melayu dalam kalangan murid tingkatan 

empat. Objektif khusus kajian ini ialah :  

 

i. Mengenal pasti perbezaan skor ujian pra dan ujian pasca pencapaian 

penulisan karangan antara Kumpulan Eksperimen dan Kumpulan 

Kawalan. 

 

ii. Mengenal pasti terdapat perbezaan yang signifikan dalam ujian pra 

dan ujian pasca penguasaan aspek idea  dan aspek olahan dalam 

penulisan karangan Kumpulan Eksperimen dengan Kumpulan 
Kawalan. 

 

 

1.4 Hipotesis Kajian 

 

Kajian ini mengandungi lapan hipotesis Nul iaitu: 

 

i. Ho1 

Tidak terdapat perbezaan yang signifikan antara min skor ujian pra 

Kumpulan Eksperimen dengan min skor ujian pra Kumpulan Kawalan. 

 

ii. Ho2 

Tidak terdapat perbezaan yang signifikan antara min skor ujian pasca 

Kumpulan Eksperimen dengan min skor ujian pasca Kumpulan Kawalan. 

 

iii. Ho3 

Tidak terdapat perbezaan yang signifikan antara min skor  ujian pra 

dengan min skor  ujian pasca bagi Kumpulan Eksperimen. 

 

iv. Ho4 

Tidak terdapat perbezaan yang signifikan antara min skor ujian pra 

dengan min skor ujian pasca bagi Kumpulan Kawalan. 

 

v. Ho5 

Tidak terdapat perbezaan yang signifikan antara min idea ujian pra 

Kumpulan Eksperimen dengan min idea ujian pra Kumpulan Kawalan. 

 

vi. Ho6 

Tidak terdapat perbezaan yang signifikan antara min idea ujian pasca 

Kumpulan Eksperimen dengan min idea ujian pasca Kumpulan Kawalan. 

 

vii. Ho7 

Tidak terdapat perbezaan yang signifikan antara min olahan ujian pra 

Kumpulan Eksperimen dengan min olahan ujian pasca Kumpulan 

Kawalan. 

 

viii. Ho8 

Tidak terdapat perbezaan yang signifikan antara min olahan ujian pasca 
Kumpulan Eksperimen dengan min olahan ujian pasca Kumpulan 

Kawalan. 

 

 

1.5 Kepentingan Kajian 

 

Masalah murid tidak berminat untuk belajar karangan merupakan masalah yang sering 

ditimbulkan dalam kalangan guru. Murid ketandusan idea dan olahan karangan juga 

tidak menarik. Oleh itu, hasil kajian ini diharap dapat membantu guru-guru Bahasa 

Melayu mempelbagaikan kaedah pengajaran yang mungkin akan dapat mengatasi 

masalah tersebut dan membuka minda guru bahawa terdapat pelbagai kaedah 

pengajaran yang boleh dicuba dan diaplikasikan dalam proses pengajaran dan 
pembelajaran Bahasa Melayu khususnya dengan menggunakan kaedah koperatif ini 

berbanding kaedah konvensional. Dengan cara ini pengajaran dan pembelajaran 

Bahasa Melayu akan menjadi lebih menarik dengan penglibatan murid sepenuhnya di 

dalam kelas.  

 

 

Selain itu, kajian ini diharap dapat memberi gambaran tentang kebaikan dan 

keberkesanan kaedah pembelajaran koperatif dalam proses pengajaran dan 

pembelajaran di bilik darjah. Melalui cara ini, pihak-pihak tertentu khususnya 

Kementerian Pelajaran Malaysia boleh mengambil inisiatif untuk menyebarluaskan 

maklumat dan pengetahuan tentang potensi kaedah ini dengan mengadakan bengkel, 
kursus, buku-buku panduan, mahupun modul-modul bagi memenuhi keperluan guru 

dan murid. Kerjasama dengan Guru Cemerlang mahupun Jurulatih Negeri boleh 

diadakan untuk memastikan pelaksanaan serta penggunaan kaedah ini di dalam bilik 

darjah dapat dijalankan secara sistematik, menarik dan berkesan.   

 

 

Akhirnya, kajian ini diharap dapat merangsang dan menggalakkan para pendidik untuk 

sentiasa mencuba dan berusaha memperbaiki dan meningkatkan prestasi diri dan 

kerjaya melalui pelbagai kajian tindakan dan amalan refleksi untuk meningkatkan 

kemahiran pengajaran dalam usaha untuk memartabatkan profesion perguruan. Kajian 

ini juga diharap dapat memperkaya wahana ilmiah dalam penyelidikan yang menjurus 

kepada pedagogi Bahasa Melayu khususnya dalam bidang penulisan karangan selain 
dapat memberi panduan kepada penyelidik-penyelidik lain yang berminat untuk 

mengkaji penggunaan kaedah koperatif dalam pengajaran karangan di dalam bilik 

darjah. 

 

 

1.6 Batasan Kajian 

 

Dalam kajian ini, beberapa batasan kajian telah dikenal pasti. Kajian ini hanya 

memberi fokus kepada murid sekolah menengah atas iaitu murid tingkatan empat. Oleh 

penulisan adalah satu proses mekanis yang melibatkan penguasaan alat dan teknik 

untuk mengungkapkan gagasan atau pemikiran termasuklah pemilihan kata yang tepat, 

penggunaan ayat yang berkesan, penggunaan tanda baca dan ejaan yang betul serta 

pemerengganan yang wajar (Awang Sariyan, 1991). 

 

 

1.8 Kesimpulan 

 

 

Bab ini telah membincangkan kepentingan kemahiran menulis karangan yang perlu ada 

kepada seseorang murid. Turut dibincangkan tentang beberapa isu yang wujud dalam 

pendidikan bahasa Melayu bagi menyokong permasalahan kajian ini. Tumpuan diberi 

kepada penggunaan strategi pengajaran dan pembelajaran bagi meningkatkan 

keberkesanan peranan pendidikan. Akhirnya pengkaji mengemukakan pernyataan 

masalah, objektif kajian, persoalan kajian dan definisi operasional yang digunakan 

dalam kajian ini. Bab berikutnya akan membincangkan secara terperinci tentang teori 

dan sorotan kajian berkaitan dengan keberkesanan kaedah koperatif ini dalam 

pengajaran dan pembelajaran karangan.  

